
የአሜሪካ አምባሳደር ልዩ የራስ-አገዝ መርሀ ግብር በጅማ ለሚገኝ 1ኛ ደረጃ ት/ቤት የሥርዓተ-ጾታ ክበብ የገንዘብ ድጋፍ 
አደረገ 

ጅማ፣ኦሮሚያ፣ጥቅምት 6 ቀን 2007 ዓ.ም.፡-በኢትዮጵያ የአሜሪካ ኤምባሲ በአምባሳደሯ ልዩ የራስ-አገዝ መርሀ ግብር በኩል 

በጅማ ሰክሶ የአዶ 1ኛ ደረጃ ትምህርት ቤት የሥርዓተ ጾታ ክበብ አባላት አነሳሽነት በመካሄድ ላይ ላለ ፕሮጀክት 2000 
የአሜሪካን ዶላር ድጋፍ አደረገ፡፡ 

ፕሮጀክቱ በየዓመቱ በገንዘብ ችግር ምክንያት ትምህርታቸውን ለማቋረጥ ሊገደዱ የሚችሉ 60 ልጃገረዶችን በመርዳት ላይ 
ያተኮረ ሲሆን፤ ለነዚህ ተማሪዎች የትምህርት መሣሪያዎችን በመግዛት ችግራቸውን ከማቃለሉም በላይ ክበቡ ጎጂ ልማዳዊ 
ድርጊቶችና ወደ መካከለኛው ምሥራቅ የሚደረግ ህገ ወጥ ስደትን ከመዋጋት አኳያ የሚያደርገውን እንቅስቃሴ ይደግፋል፡፡ 

ባለፈው ዓመትም በጅማ የሕብረት 1ኛ ደረጃ ት/ቤት በዚሁ መርሀ ግብር በኩል የሥርዓተ ጾታ ምክር አገልግሎት ማዕከሉን 
ለማጠናከር ተመሳሳይ እርዳታ የተደረገለት ሲሆን፤ ይኸው ማዕከል ምስጢራዊነት በሚጠበቅበት መልኩ ለሴት ተማሪዎች 
የምክር አገልግሎት በመስጠት ላይ ይገኛል፡፡ ውይይቶቹን የሚመሩት ከጅማ ዩኒቨርሲቲ የተውጣጡ በጎ ደቃደኞችና ሌሎች 
ባለሙያዎች ናቸው፡፡ በቤታቸውና በአካባቢያቸው ምቹ የማጥኛ ሥፍራዎች የሌሏቸው የክበቡ አባላትም ማዕከሉን 
ለማጥኛነት ይገለገሉበታል፤መምህራንም ሴቶች ተማሪዎችን በዚሁ ማዕከል ያስጠኑአቸዋል፡፡ በተጨማሪም የመንግሥት 
ባለሥልጣናት፣የሃይማኖት መሪዎችና ወላጆች በአካባቢው በሴቶችና በልጃገረዶች ላይ ተፅዕኖ ስለሚያሳድሩ ጉዳዮች 
ለመወያየት ማዕከሉን ይገለገሉበታል፡፡ 

የክበቡ አስተባባሪ ሙሉወርቅ ታደስ እርዳታውን ከተረከቡ በኋላ ባሰሙት ንግግር በክልሉ በርካታ ሥር የሰደዱ እንደ የሴት 
ልጅ ግርዛትና ያለዕድሜ ጋብቻ ያሉ ጎጂ ልማዳዊ ድርጊቶች እንዳሉ ገልፀው፤ ክበቡ እነዚህን ችግሮች ለመቅረፍ እየሠራ 

መሆኑን ጠቁመዋል፡፡ “በአሁኑ ሰዓት እየገጠመን ያለው ከፍተኛ የስደት ችግርም ከትምህርት ማቋረጥና ከተለያዩ ሥነልቦናዊ 

ችግሮች ጋር ተያያዥነት አለው” ያሉት ሙሉወርቅ በሥርዓተ ጾታ ማዕከላት በሚደረጉ ተከታታይ ውይይቶችና ክትትል ከ35 

በላይ የሚሆኑ ወደ ዐረብ ሀገራት በህገ ወጥ መንገድ ሊሰደዱ የተዘጋጁ ዕድሜአቸው ከ12-17 ዓመት የሆነ ልጃገረዶችን 
ማስቀረት መቻሉን አክለው ገልፀዋል፡፡ 

ይህ የአምባሳደር ልዩ የራስ-አገዝ መርሀ ግብር በመጀመሪያ እ.ኤ.አ. በ1964 የተቋቋመ ሲሆን፤ በተቀባይ ሀገራት በሚካሄዱ 
አካባቢያዊ እንቅስቃሴዎች ላይ የሚያተኩርና የአምባሳደሮች ዲፕሎማሲያዊ ግልጋሎት አካል ተደርጎ የሚወሰድ ነው፡፡ በመርሀ 
ግብሩ በኩል የሚደረጉ ድጋፎችም ለአንድ ጊዜ ብቻ ለአንድ ዓመት በሚል አተገባበር የሚፈፀሙ ሲሆን፤ በትምህርት፣በጤናና 
በአካባቢ፣በውሃና በፅዳት እንዲሁም በገቢ ማስገኛ እንቅስቃሴዎች ላይ የሚተኩሩ ናቸው፡፡ በዚህ መርሃ ግብር በኩል የገንዘብ 
እርዳታ የሚያገኙ ማህበረሰቦች የፕሮጀክቶቻቸውን ስኬታማነት ለማረጋገጥ ከራሳቸው፤በገንዘብም ሆነ በዓይነት፤ከፍተኛ 
መዋጮ ማሰባሰብ ይኖርባቸዋል፡፡ 

